ХАЛҚҚА ОЧИҚЛИК


Танқид келажакнинг меваси эканлиги ҳаммага маълум. Одамларни фақат яхши ишларни таргиб қилиш орқали тарбиялаш - бу бир ёқлама ёндашув ҳисобланиб, кутилган самарани бермайди. Ахир, «яхшиликни ёмон ишлар қиладиган одамдан ўрган» деб бежиз айтилмаганку! Таққослаш бўлмаса нима яхши-ю, нима ёмон эканлигини кишилар тафаккурига сингдириш қийинлашади. Ҳамма нарса меъёрида бўлгани яхши. Керагидан ортиқчалик кўнгилни беҳузур қила бошлайди. Чунончи, чойга шакарни керагидан ортиқ қўшиб берсангиз уни ичиб ҳеч ким маза қилолмайди! Ажабланарли томони шундаки, гарбликлардан фарқли ўлароқ биз ўзбеклар чойни одатда шакарсиз ичамиз! Бироқ, гап танқидга бориб тақалганда «чойни шакарсиз ичгимиз келаётган бўлишига қарамай кўпгина шакар қўшиб юбораверамиз». Буни осонгина «шарқона менталитет»га йўйиб қўямиз. Ўзи шарқона менталитетли демократия бўлиши мумкинми? Камчиликни айтиб, танқид қилишдан чекиниш шарқона менталитет дейиладими? 
Бизда яна «ортиқча камтарлик – манманлик» деган доно нақл бор. «Гап келганда отангни ҳам аяма» дегани катталарни беҳурмат қилиш маъносида эмас, балки «ақл ёшда эмас – бошда» маъносида айтилган. 
Олий Мажлис депутати сифатида фаолият юритаётган таниқли бир одам қуйидагиларни айтиб берганди. Америкадан келган катта лавозимда ишлайдиган киши «Бизнинг қонунларимиз жуда демократик. Овора бўлиб янги қонун лойиҳалари тайёрлаш ўрнига нега бизнинг қонунларимиздан андоза олиб қўймайсизлар?» деб сўрабди. Шунда муҳтарам депутатимиз шундай жавоб берган эканлар: «Сизларда ота ўз ўғлидан пул қарз олиб, вақтида қайтариб беролмаса, ўғил ўз отасини судга бериб, пулини ундириб олади. Бундай ҳолат сизларда демократия тантанаси деб баҳоланади. Шунга ўхшаш ҳолат бизда юз бергудек бўлса шармандалик деб ҳисобланиб, бундай ўгил оқпадар қилинади». 

* * * * *

Давлат раҳбарлари вақти-вақти билан оммавий ахборот воситалари орқали халқ билан мулоқот ўтказиб туриши демократиянинг умумэътироф этилган энг катта галабаларидан бири сифатида дунёда тан олинади. Халқ ўзи ҳокимиятни ишониб топширган давлат раҳбарлари олиб бораётган ҳар қандай фаолият ҳақида ана шу кишиларнинг шахсан ўзларидан маълумот олиб туриш, керак бўлса  танқидий фикрлар билдириш ҳуқуқидан фойдаланади. Буни битта сўз билан DEMOCRACY (демократия) деб атайдилар. 

